
ა მ ო ნ ა წ ე რ ი 

არასამეწარმეო (არაკომერციული) იურიდიული პირის –  

საქართველოს საპატრიარქოს წმინდა თამარ მეფის სახელობის უნივერსიტეტის წესდება 

(რეგისტრირებულია საჯერო რეესტრის ეროვნულ სააგენტოს მიერ კანონმდებლობით დადგენილი წესით. განაცხადის 

რეგისტრაციის ნომერი, თარიღი: B17096253, 04/09/2017 19:24:17) 

მუხლი 30. შრომის დაცვისა და უსაფრთხოების პირობები/მექანიზმები 

1. შრომის დაცვაში იგულისხმება ტექნიკური, სანიტარულ-ჰიგიენური და სამართლებრივი ღონისძიებების ფართო 

სისტემა, რომელიც მიმართულია შრომის ჯანსაღი და უსაფრთხო პირობების უზრუნველსაყოფად.  

2. უნივერსიტეტის ადმინისტრაცია ვალდებულია: 

ა) უზრუნველყოს თავისი პერსონალი სიცოცხლისა და ჯანმრთელობისათვის მაქსიმალურად უსაფრთხო სამუშაო 

გარემოთი; 

ბ) გონივრულ ვადაში მიაწოდოს პერსონალს მის ხელთ არსებული სრული, ობიექტური და გასაგები ინფორმაცია 

ყველა იმ ფაქტორის შესახებ, რომლებიც მოქმედებს დასაქმებულის სიცოცხლესა და ჯანმრთელობაზე ან ბუნებრივი 

გარემოს უსაფრთხოებაზე; 

გ) დანერგოს შრომის უსაფრთხოების უზრუნველმყოფი პრევენციული სისტემა და დროულად მიაწოდოს 

დასაქმებულს სათანადო ინფორმაცია შრომის უსაფრთხოებასთან დაკავშირებული რისკებისა და მათი პრევენციის 

ზომების, აგრეთვე საფრთხის შემცველ აღჭურვილობასთან მოპყრობის წესების შესახებ; 

დ) აუცილებლობის შემთხვევაში უზრუნველყოს დასაქმებული პერსონალური დამცავი აღჭურვილობით; 

ე) სახიფათო მოწყობილობა ტექნოლოგიურ პროგრესთან ერთად დროულად შეცვალოს უსაფრთხოთი ან 

ნაკლებად სახიფათოთი; 

ვ) მიიღოს ყველა სხვა გონივრული ზომა პერსონალის უსაფრთხოებისათვის და მისი ჯანმრთელობის დასაცავად. 

ასევე საწარმოო შემთხვევის შედეგების დროული ლოკალიზაციისა და ლიკვიდაციისათვის, პირველადი 

დახმარების აღმოჩენისა და ევაკუაციისათვის; 

ზ) სრულად აუნაზღაუროს დასაქმებულს სამუშაოს შესრულებასთან დაკავშირებული, ჯანმრთელობის 

მდგომარეობის გაუარესებით მიყენებული ზიანი და აუცილებელი მკურნალობის ხარჯები; 

თ) უზრუნველყოს ორსული ქალის დაცვა ისეთი შრომისაგან, რომელიც საფრთხეს უქმნის მის ან ნაყოფის 

კეთილდღეობას, ფიზიკურ და ფსიქიკურ ჯანმრთელობას. 

3. საქართველოს კანონმდებლობით დადგენილი წესით, უნივერსიტეტის ქონების დაცვას,  სტუდენტებისა და 

პერსონალის უსაფრთხოებას, საზოგადოებრივ წესრიგსა და სახანძრო უსაფრთხოებას, ასევე საჭიროების 

შემთხვევაში უნარშეზღუდულ პირთათვის ყველა სახის დახმარებას უნივერსიტეტის ტერიტორიაზე მათი 

შუფერხებელი და კომფორტული გადაადგილების მიზნით უზრუნველყობს (უწყვეტად დღე-ღამის განმავლობაში) 

დაცვისა და უსაფრთხოების პერსონალი/კონტრაქტორი სამართალსუბიექტი. 

4. უნივერსიტეტის შენობაში თვალსაჩინო ადგილზე განთავსებული უნდა იყოს ევაკუაციის გეგმა და 

ხანძარსაწინააღმდეგო ინვენტარი. 

5. უნივერსიტეტის დაცვისა და უსაფრთხოების პერსონალი/კონტრაქტორი სამართალსუბიექტი უფლებამოსილია 

მოითხოვოს უნივერსიტეტის წესდების და/ან შინაგანაწესის დაცვა. 

6. სამართალდარღვევის წინააღმდეგ ბრძოლისა და პროფილაქტიკის საკითხებში უნივერსიტეტის დაცვისა და 

უსაფრთხოების პერსონალი/კონტრაქტორი სამართალსუბიექტი თანამშრომლობს სამართალდამცავ ორგანოებთან 

საქართველოს კანონმდებლობით დადგენილი წესით. 

7. დაცვისა და უსაფრთხოების პერსონალის/კონტრაქტორი სამართალსუბიექტის მიერ საზოგადოებრივი 

წესრიგისა და უსაფრთხოების მექანიზმები ხორციელდება უნივერსიტეტის ადმინისტრაციასთან და 

სტრუქტურულ ერთეულებთან კოორდინირებული და შეთანხმებული თანამშრომლობის საფუძველზე. 

8. დაცვისა და უსაფრთხოების პერსონალი/კონტრაქტორი სამართალსუბიექტი ვალდებულია მუდმივად 

აკონტროლოს უნივერსიტეტის ტერიტორიის შიდა და გარე ტერიტორია და წესრიგის/უსაფრთხოების პირობების 

დარღვევის აღმოჩენის შემთხვევაში დაუყოვნებლივ მიიღოს ადეკვატური ზომები (დაუკავშირდეს 

სამართალდამცავ/სასწრაფო სამედიცინო დახმარების/საგანგებო სიტუაციების მართვის ორგანოებს/პერსონალს, 

შესაბამისი წესების დაცვით დაეხმაროს შენობაში მყოფებს შენობის უსაფრთხოდ დატოვებაში, ადეკვატური 

ძალების/შესაძლებლობის ფარგლებში განახორციელოს შესაბამისი გადაუდებელი/პირველადი 

ღონისძიებები/მოქმედებები და ა.შ.).  

9. უნივერსიტეტში ხანძრის შემჩნევის ან სხვა საგანგებო მდგომარეობის შემთხვევაში, სავალდებულოა გატარდეს 

ევაკუაციის შემდეგი პროცედურები: 

ა) ხანძრის შემჩნევის შემთხვევაში დაუყოვნებლივ უნდა ეცნობოს უნივერსიტეტის დაცვისა და უსაფრთხოების 

პერსონალს/კონტრაქტორ სუბიექტს/სახანძრო-სამაშველო სამსახურს; 

ბ) ხანძრის შემთხვევაში ყველასათვის სავალდებულოა შენობის დატოვება; 

გ) ევაკუაციის მარშრუტის აუცილებლად გაცნობა (იხ. ევაკუაციის გეგმა); 

დ) შენობიდან გასულები აუცილებლად უნდა შეგროვდნენ შენობის მიმდებარე ეზოში, რომ სწრაფად დადგინდეს 

შენობაში დარჩენილი ადამიანების რაოდენობა, რათა მათ მიმართ დროულად გატარდეს საჭირო ღონისძიებები; 

ე) ევაკუაციის პროცესი იწყება იმ პირებით, რომელთაც არ სჭირდებათ სხვების დახმარება გარეთ გასასვლელად, 

რაც გამორიცხავს შეზღუდული შესაძლებლობის მქონე პირთა დაშავებას ევაკუაციის დროს. უნივერსიტეტის 

დაცვისა და უსაფრთხოების პერსონალი/კონტრაქტორი სუბიექტი ან/და სახანძრო-სამაშველო სამსახური 

უზრუნველყოფს მათს ევაკუაციას; 

ვ) ოთახებისა და აუდიტორიების დატოვებისას, შესაძლებლობისამებრ სწრაფად უნდა დაიხუროს ფანჯრები და 

კარები, რაც ხელს შეუშლის ცეცხლის გავრცელებას; 

ზ) პირადი ნივთების წაღება შეიძლება მხოლოდ იმ შემთხვევაში, თუ დრო იძლევა ამის საშუალებას; 

თ) ევაკუაციის დროს უნდა შენარჩუნდეს სიმშვიდე და სიწყნარე, რათა ყველამ გაიგონოს იმ პირთა მითითებები, 

რომლებიც ხელმძღვანელობენ ევაკუაციის პროცესს; 

ი) თუ კონკრეტული გასასვლელები ჩახერგილია, განთავსება უნდა მოხდეს შედარებით უსაფრთხო ადგილას. 

ამასთან უნდა მოხდეს სხვებთან დაკავშირებისა და ადგილმდებარეობის შეტყობინების მცდელობა, ხოლო შემდეგ 

მაშველებისთვის დალოდება;  

კ) ევაკუაციის შემდგომ არ შეიძლება შენობაში დაბრუნება უფლების აღებამდე; 

ლ) შესაძლებლობის შემთხვევაში, დაუყონებლივ სავალდებულოა საგანგებო სიტუაციების მართვის ცენტრში 

(ნომერზე 112) დაკავშირება და გადაუდებელი დახმარების შესახებ შეტყობინებების გადაცემა. 

10. სტუდენტების/პერსონალის საჭიროების შემთხვევაში პირველადი სამედიცინო დახმარების 

დროული/გადაუდებელი და ხარისხიანი მიწოდების უზრუნველყოფის მიზნით, უნივერსიტეტი აღჭურვილია 

ყველა შესაბამისი აღჭურვილობით, მედიკამენტებითა და სამედიცინო სახარჯი მასალებით. 

11. სტუდენტების/პერსონალის საჭიროების შემთხვევაში პირველად სამედიცინო დახმარებას უნივერსიტეტში 

უზრუნველყობს შესაბამისი კომპეტენციის მქონე პერსონალი, რომელიც საჭიროების შემთხვევაში იძახებს 

სასწრაფო-სამედიცინო დახმარების ბრიგადას. 

12. სამედიცინო დახმარების საჭიროების შემთხვევაში სტუდენტები/პერსონალი უნდა დაუკავშირდნენ 

უნივერსიტეტის სამედიცინო პერსონალს ან დაცვისა და უსაფრთხოების პერსონალს/კონტრაქტორ სუბიექტს. 

13. უბედური შემთხვევის დროს აუცილებელია ნებისმიერმა პირმა შეასრულოს შემდეგი მოქმედებები: 

ა) დროულად მოუხმოს უნივერსიტეტის შესაბამის პერსონალს; 

ბ) დაზარალებული არ გადაადგილოს კომპეტენტური პირის მოსვლამდე, გარდა იმ შემთხვევისა, როდესაც 

ადგილზე დარჩენა სახიფათოა; 

გ) აუცილებლობის შემთხვევაში შესაძლებლობის ფარგლებში აღმოუჩინოს დახმარება; 

დ) აუცილებლობის შემთხვევაში დაუკავშირდეს საგანგებო სიტუაციების მართვის ცენტრს (ნომერზე 112) და 

გააკეთოს გადაუდებელი დახმარების შესახებ შეტყობინებების გადაცემა.  

14. პერსონალს უფლება აქვს უარი განაცხადოს იმ სამუშაოს, დავალების ან მითითების შესრულებაზე, რომელიც 

ეწინააღმდეგება კანონს ან შრომის უსაფრთხოების პირობების დაუცველობის გამო აშკარა და არსებით საფრთხეს 

უქმნის მის ან მესამე პირის სიცოცხლეს, ჯანმრთელობას, საკუთრებას ან ბუნებრივი გარემოს უსაფრთხოებას.  

15. დასაქმებული ვალდებულია: 

ა) დაუყოვნებლივ შეატყობინოს უნივერსიტეტის ადმინისტრაციას იმ გარემოების შესახებ, რომლის გამოც იგი 

უარს ამბობს შრომითი ხელშეკრულებით ნაკისრი ვალდებულებ(ებ)ის შესრულებაზე; 

ბ) შეასრულოს უნივერსიტეტის საკუთრებასა თუ მფლობელობაში არსებული მანქანებითა და მექანიზმებით 

სარგებლობის დაწესებული მოთხოვნები; 

გ) გამოიყენოს მისთვის მიცემული ინდივიდუალური დაცვის საშუალებები; 

დ) შეასრულოს შრომის დაცვის ინსტრუქციები, რომლებიც ადგენენ სამუშაოთა შესრულებისა და უნივერსიტეტის 

შენობაში ქცევის წესებს. 

16. მძიმე, მავნე და საშიშპირობებიან სამუშაოთა ნუსხა, შრომის უსაფრთხოების წესები, მათ შორის, 

უნივერსიტეტის ხარჯით დასაქმებულის სავალდებულო პერიოდული სამედიცინო შემოწმების შემთხვევები და 

წესები, განისაზღვრება საქართველოს კანონმდებლობით. 

17. შრომის დაცვის წესების/უსაფრთხოების პირობების დარღვევისათვის პირს შეიძლება დაეკისროს 

საქართველოს კანონმდებლობით დადგენილი პასუხისმგებლობა. 

ა მ ო ნ ა წ ე რ ი 

                არასამეწარმეო (არაკომერციული) იურიდიული პირის - საქართველოს საპატრიარქოს                       

      წმინდა თამარ მეფის სახელობის უნივერსიტეტის რექტორის ბრძანება 
 

№023/01        2017 წლის 5 სექტემბერი        ქ. თბილისი 

 

ა(ა)იპ საქართველოს საპატრიარქოს წმინდა თამარ მეფის სახელობის უნივერსიტეტის 

წესდებით დადგენილზე დამატებით უნივერსიტეტის ორგანიზაციული ფუნქციონირებისა და 

საქმისწარმოებისთვის საჭირო რეგულაციების/ნორმების განსაზღვრის/დამტკიცების შესახებ 

 

საქართველოს კანონის - „საქართველოს სამოქალაქო კოდექსის“ 35-ე მუხლის, „უმაღლესი განათლების შესახებ“ 

საქართველოს კანონის მე-10 მუხლის 1-ლი ნაწილის „ბ“ პუნქტისა და 44-ე მუხლის, არასამეწარმეო 

(არაკომერციული) იურიდიული პირის - საქართველოს საპატრიარქოს წმინდა თამარ მეფის სახელობის 

უნივერსიტეტის წესდების მე-4 მუხლის 1-3 ნაწილის, მე-14 მუხლის პირველი ნაწილის, მე-3 ნაწილის „ბ“, „ე“, „ვ“ და 

„ლ“ პუნქტისა და მე-4 ნაწილის შესაბამისად, ვ ბ რ ძ ა ნ ე ბ:   

 

1. ა(ა)იპ საქართველოს საპატრიარქოს წმინდა თამარ მეფის სახელობის უნივერსიტეტის სათანადო 

ორგანიზაციული ფუნქციონირებისა და საქმისწარმოებისთვის მისი წესდებით დადგენილზე დამატებით საჭირო 

რეგულაციები/ნორმები განისაზღვროს მისი შინაგანაწესით. 

2. დამტკიცდეს ა(ა)იპ საქართველოს საპატრიარქოს წმინდა თამარ მეფის სახელობის უნივერსიტეტის 

შინაგანაწესი ამ ბრძანების დანართის შესაბამისად. 

3. ბრძანება შეიძლება გასაჩივრდეს საქართველოს კანონმდებლობით დადგენილი წესით. 

4. ბრძანება ამოქმედდეს ხელმოწერისთანავე.   

 

პროფესორი, არქიმანდრიტი ადამი  

(ვახტანგ ახალაძე)   

                                            
დანართი  

არასამეწარმეო (არაკომერციული) იურიდიული პირის -  

საქართველოს საპატრიარქოს წმინდა თამარ მეფის სახელობის უნივერსიტეტის შინაგანაწესი  

მუხლი 18. შრომის დაცვისა და უსაფრთხოების პირობები 

1. უნივერსიტეტში შრომის დაცვისა და უსაფრთხოების პირობები/მექანიზმები განისაზღვრება საქართველოს 

ნორმატიული აქტებითა და უნივერსიტეტის წესდებით. უნივერსიტეტის ტერიტორიაზე მყოფი ნებისმიერი პირი 

ვალდებულია დაიცვას მითითებული პირობები/წესები. 

2. უნივერსიტეტის უსაფრთხოების პერსონალი/კონტრაქტორი სამართალსუბიექტი ვალდებულია საქართველოს 

კანონმდებლობით დადგენილი წესით, უზრუნველყოს ამ მუხლის პირველი ნაწილით განსაზღვრული პირობები 

და უფლებამოსილია უნივერსიტეტის ტერიტორიაზე მყოფი ნებისმიერი პირისგან მოითხოვოს მათი დაცვა და 

შესრულება. 

 


